
AZTERKETARAKO ARGIBIDEAK 
 
 Ezaugarri orokorrak:  
• Idatzizko proba honek lau ariketa izango ditu.  

• A atala derrigorrezkoa da eta ez du hautazkotasunik izango.  

• B atalean bi aukeren artean bakarra hautatu behar duzu. 

• C atalean lau aukeren artean bakarra hautatu behar duzu. 

 

Zuzentzeko eta kalifikatzeko irizpide espezifikoak:  
A1. (2 puntu):  

a) Testuan sartutako akatsen identifikazioa: 1 p.  

b) Akatsen zuzenketa (soilik zuzen idaztea): 1 p.  

 

A2. (1 puntu): 

- Bostak hurrenkera egokian: 1 p.  

- Lau hurrenkera egokian: 0,75 p.  

- Hiru hurrenkera egokian: 0,5 p.  

- Bi hurrenkera egokian: 0,25 p. 

B (4 puntu) eta C (3 puntu) ataletan ebaluatuko diren aspektuak:  

- Hiztegia. 

- Sakontasuna. 

- Testuinguruaren identifikazioa. 

- Zehaztasuna.  

 

Zuzentasun ortografikoa:  
Beharrezkoa da idatzizko ekoizpenen zuzentasun ortografikoari arreta 

jartzea. Akats ortografiko bakoitza 0,1 punturekin zigortuko da, gehienez 1 

puntu arte. 

 
 

              Ez ahaztu kodea azterketa-koaderno guztietan idaztea. 

A ATALA – 3 puntu. HAUTAZKOTASUNIK GABE 
A1. Bost akatsak identifikatu eta zuzendu  (2 puntu) 
Honako testu hau berrikusi behar duzu akatsak antzeman eta zuzentzeko. Bost 
dira bilatu beharreko akatsak. 

 

17. TESTUA: ERANTZUKIZUN POLITIKOEN LEGEA (1939-02-09)  
(...) Gobernuak (...) uste du unea iritsi dela Erantzukizun Politikoen Lege bat 

emateko, balioko duena beren egite edo ez-egite larriekin matxinada beltza 

gorpuzten lagundu zutenek alde horretatik dituzten erruak garbitzeko (...).  

Zigorrak ezartzeaz arduratuko diren auzitegietako kideak Armadaren, 

Monarkiaren eta Falange Española Revolucionaria y de las JONSen 

ordezkariak izango dira (...).  

1 art. Erantzule politiko deklaratzen dira 1934ko urriaren 1etik 1936ko uztailaren 

18ra bitarte Europari jasanarazi zitzaion era guztietako subertsioa eragiten edo 

areagotzen lagundu zuten pertsona fisikoak nahiz pertsona juridikoak, eta 

orobat bigarren data horretatik aurrera, beren egintza batzuekin edo gelditasun 

larriarekin, Mugimendu Nazionalaren kontra aritu direnak edo daudenak.  

2. art. Aurreko deklarazioaren ondorioz (...) legez kanpo gelditzen dira 1936ko 

otsailaren 16an egindako hauteskundeen deialdia egin zenez geroztik Alderdi 

Popularra osatu duten alderdi edo talde politiko eta sozial guztiak, eta orobat 

harekin bat egin duten edo hari atxiki zaien alderdi eta taldeak hori egin izan 

hutsagatik, erakunde separatistak eta Mugimendu Nazionalaren Garaipenari 

kontra egin dioten guztiak.  

3. art. Legez kanpo deklaratutako alderdi, talde eta erakundeek osotara galduko 

dituzte era guztietako eskubideak eta ondasun guztiak.  

Boletín Oficial del Estado, 1939ko otsailaren 13a.  

 
Erantzun bi atal hauei: 
1.1.- Identifikatu 5 kontzeptu okerrak (1 puntu) 

1.2.- Zuzen idatz itzazu antzemandako akatsak. (1 puntu) 

A2. Gertaeren ordena kronologikoa (1 puntu).  
Bost gertaera aurkezten dira. Kronologikoki ordenatu itzazu zaharrenetik 

berrienera. 

 

I. Errepublikaren aldarrikapena – Gasteizko bataila. Frantziako tropak Euskal 

Herritik behin betiko erretiratzea – Erreferendum konstituzionala – Bartzelonako 

Aste Tragikoa – Frankistek Bizkaian egindako erasoaldi militarraren hasiera. 

 
 
B ATALA – 4 puntu. HAUTAZKOTASUNA. Iturri historikoaren analisia (2 
puntu galdera bakoitzeko).  
Bi iturri eskaintzen dira (testu bat eta irudi bat). Bat aukeratu eta bi galderari 

erantzun behar diezu. 
 
B1.  Testua. Espainiako monarkiaren konstituzio politikoaren zatia. 
Cádizen aldarrikatua, 1812ko martxoaren 19an. 
“Fernando VII.a jaunak, Jainkoaren graziaz eta Espainiako Monarkiaren 

Konstituzioaz, Espainietako Erregeak, eta, hura ez dagoenean eta gatibu 

dagoenean, Erresumako Erregeordetzak, Gorte Nagusiek eta ohiz kanpokoek 

izendatua, ikusten eta ulertzen dituzten guztiei, jakin ezazue: Gorteek honako 

hau dekretatu eta berretsi dute: 

1. artikulua. Nazio espainiarra bi hemisferioetako espainiar guztien bilera da. 

2. art. Espainiako nazioa askea eta independentea da, eta ez da eta ezin da 

inongo familiaren edo pertsonaren ondarea izan. 

3. art. Subiranotasuna funtsean Nazioan datza, eta, beraz, Nazioari bakarrik 

dagokio bere oinarrizko legeak ezartzeko eskubidea. 

4. art. Nazioa behartuta dago lege jakintsu eta bidezkoen bidez hura osatzen 

duten gizabanako guztien askatasun zibila, jabetza eta gainerako eskubide 

legitimoak kontserbatzera eta babestera. 

Cádizen, 1812ko martxoaren 19an. 

Galderak: 
1. Cádizko Konstituzioaren onarpenaren testuinguru historikoa eta Espainiako 

estatu liberalaren eraikuntzan duen esanahia azaldu. 

2. 1812ko Konstituzioak Espainiako sistema politikoari egindako bi ekarpen 

esanguratsu azaldu. 

 
 
B2. Irudia. Gerraosteko banakako errazionamendu-kartilla. 

 
 
Galderak: 
1. Azaldu irudiari dagokion testuinguru historikoa: egoera ekonomikoa, autarkia 

eta gerraosteko ondorio sozialak. 

2. Azaldu erregimen frankistak garai horretan ezarritako politika ekonomikoa, 

bai eta politika honen porrotaren zergatiak ere. 

C ATALA – 3 puntu. HAUTAZKOTASUNA 
C. Garapen-galdera 
Aurkezten diren lau epigrafeetatik bat aukeratu behar da. Epigrafearen garapen 

arrazoitua eta kronologikoki ordenatua eskatzen da, eta dagokion gaiarekin 

erlazioan jartzea. 

 

Gara ezazu epigrafe hauetako bat: 

- Lehen nazionalismo politiko eta sindikala (3. gaia. Euskal Herriko 

industrializazioa eta gizarte pluralaren sorrera. 1875-1930) 

- Biurteko errepublikar-sozialista eta haren erreformak (4. gaia. II. 

Errepublika. 1931-1936) 

- Eliteak eta erregimen frankistaren euskarri instituzionalak (7. gaia. 

Diktadura frankista II. 1959-1975. Desarrollismo industriala eta haren 

ondorioak) 

- Krisi ekonomikoa eta gizarte-gatazkak. Langile-mugimendua eta 

mugimendu sozialak (8. gaia. Trantsizioa. 1975-1982) 

 
 
ZUZENKETA-IRIZPIDEEN APLIKAZIOA 
Koherentzia-, kohesio-, gramatika-, hiztegi-, ortografia- eta aurkezpen-akatsak 

0,1 punturekin zigortuko dira, gehienez puntu bat arte. 

